
Erlend Skjetne

Liv, eg har drukke


 

 

 

 

Mi sjæl stig fram i tviljos fyr min tanke,

ein livting halvo skild frå sjølve meg,

so sansann dimnar med sitt flagreblanke

forsmådde lykteljos; men sjæla dreg

grå skyenn burt og let mitt auge vanke

mot sine rømder ut på stråleveg.


Eg er her for å møte ei ungdomsforelsking.

Eg seier det for at ingen igjen skal tru at eg er einsam.

Hugsynene har lenge vore eit gjestebod ikring meg,

ein fest som viskar grensene ut

og manar fram denne eine –

 

Ho liknar ingen annan, må vita.

Ho gøymer seg kan hende der borte no, attom lauvhenget.

Ei lita rasling er nok, som av ei flyktande rype,

eller eit glimt av vatn, liljeleikande.

Noko eg kan syngje.


(Eg ror meg heim)

 

I.

Sytten år.

Ver så snill, fortel meg kva draumen min er,

i fall eg aldri skjønar kva han vil meg.

I fall han aldri vil halde opp med å dirre

som eit lauv under vekta av dropen.

Høyrer ikkje regnet til, stig inn i verda

frå eit løynt rom i blået,

frå ein stad som ikkje finst.

 

Det meste må vel vera drøymt.

 

Son av natta, bror av gråljosken.

I fall eg for tidleg opnar hjarta for fråværet.

I fall eg er ein av dei unge daude,

han som for alltid går ut døra,

sjanglar over grusen og forsvinn

inn i ein skog av uskrivne dikt,

ein kjærleik som snart

mister synet.

 

II.

I hagen hang ei huske, knytt til ei grein.

Ei lita fjøl i enden, sleip av grønske, reipet frynsete.

Tyngd av fjørlette sorger, drukken på djupe gleder –

kva er det verste som kan skje meg?

Kva er det beste?


Ein gong i ein ungdom, ein gong i ei gløymsle.

Sjå på meg no, kor mjuk eg enno er,

med hender skitne og såre,

kroppen min i svevet,

jordaksen i augeeplet.

 

III.

Gulna bok med brune flekker av væte,

som ein hage om hausten, eller kanskje er det allereie

vår på nytt.

 

Lovnaden ligg i blomane, men ingen veit kva lovnaden vil

før snø fell, og lovnaden ligg i snøen

om blomane.

 

Bøker born av bøker, hender born av hender,

og kjensla av ein stein i ei hand i ei bok

i ei hand.

 

Lovnaden ligg i ei lauvtynn bok med jord mellom sidene,

bundne i hop med ein tynnsliten tråd,

heng knapt saman no.

 

Stundom har nokre ord falle ut, vorte borte mellom hyllene,

mellom tidene, slik visse menneske forlèt oss utan varsel,

utan sorg.

